
Artea ikasbide: “Zorionak, Museoa!” 
 

 
 Erakusketa hasiera eta amaiera egunak: 2012ko ekainak 12 – abuztuak 26 

 
 Lekua: 103B aretoa 

 
 Babeslea: BBK 

 
 

 Hezkuntza programa honen hamabosgarren urtean, sei eta hamabi urte bitarteko 112 
ikaslek erakunde honen hamabosgarren urtebetetzearen oroigarri izango diren artelanak 
sortu dituzte. 
 

 Gaztetxo hauek EAEko ikastetxetakoak dira, eta sormen handiko sei artelan sortu dituzte, 
Museoko 103B aretoan ikusgai izango direnak.  
 

 
1997–2012 egutegi original bat, Museoari eskainitako poesia bisual bat, “15 eskuk” osatutako trofeo bat, 
posta txartel oroigarriak eta Zorionak, Guggen! izeneko bideo bat dira 2011–12 ikasturtean Artea 
ikasbide: “Zorionak, Museoa!” programan parte hartu duten 112 artista txiki horiek sortutako 
artelanetako batzuk, erakundeari zorionak eman nahi izan dizkiotenek bere XV. urteurrenean.  
 
“Lan guztietan elkarri laguntzen diogu, baita era guztietako materialak erabiltzen ditugun oso jarduera 
dibertigarrietan ere. Eta gure azkeneko jarduera Guggenheim Bilbao Museora joatea izan da, gure 
lanetarako ideiak jasotzeko”. Bilboko Ingeniero Orbegozo Gorostidi LHIko 4. mailako ikasleetako batek 
halaxe adierazi zuen aurten hamabost urte betetzen dituen programa honetan izan duen esperientzia. 

 
Erakusketa honek Eusko Jaurlaritzaren Hezkuntza, Unibertsitate eta Ikerketak Sailaren laguntza jaso du 
eta BBK da babeslea. Abuztuaren 26ra arte, eszenatoki magiko bihurtuko da Museoko 103B aretoa: 
haurrak izango dira sormenaren abenturaren protagonista nagusi.  
 
Aldi honetan, Elssie Ansareo, Naia del Castillo, Ibon Garagarza, Maider López, Manu 
Muniategiandikoetxea eta Jorge Rubio artistek, Euskal Autonomia Erkidegoko sei ikastetxetako 
irakasleekin batera, taxutu eta dinamizatu dituzte proposamen artistiko ustekabeko eta berezi hauek 
sortu izan diren tailerrak. 
 
“Margotu ohi ez den lekuetan margotu genuen, zikindu behar ez zena zikindu, neurtezina neurtu eta 
mugagabea marraztu; mugitu gabe bidaiatu genuen eta ikusezinaz hitz egin. Horrek guztiak zentzua 
izango du noizbait gurekin programan izandako artista txiki guztien bizitzan”. Jorge Rubiok hitz 
horiekin laburtu zuen Bilboko Elejabarriko ikasleekin bizitakoa. 

Mugarik ez duen sormena 
 
Sormenez eta ilusioz betetako erakusketa original hau osatzen duten “artista” txikiak Euskal Autonomia 
Erkidegoko sei ikastetxe publikotakoak dira.  
 
Bilboko Artatse LHIko 1. eta 2. mailakoek instalazio bat sortu zuten tapiz handi baten moduan: feltroz 
eta artilez egin zuten, haien ingurune ideala zein izan zitekeen imajinatu eta gero, eta irudimenean zuten 
leku horrek izango lituzkeen koloreei, formari, materiali eta bertan sentimenduei buruz eztabaidatu 
ondoren. 
 
Bilboko Miribilla LHIko 1. mailako ikasleek matematika ikasgaia sendotu zuten “paisaia matematikoak” 
sortuz, forma geometrikoetatik abiatuta hodeiez, mendiez eta autoez osatutakoak. 
 
Bilboko Ingeniero José Orbegozo Gorostidi HIko 3. eta 4. mailakoek lurra kometa batetik nola ikus 
daitekeen imajinatu zuten, eta zerutik beha daitezkeen paisaiak marraztu zituzten. 
 
Bilboko Elejabarri LHIko 5. mailako ikasleak iturrien jolas tradizionalean inspiratu ziren, eta zirkuituak 
imajinatu eta margotu zituzten ikastetxeko patioko zoruan. Zirkuituek munduan oso adierazgarriak diren 
kultur guneak zeharkatzen zituzten, ikuspegiak zabaldu eta leku berriak ezagutzeko.  
 
Arte iragankorra eta land art zer den ikasteko, Ermuko San Lorenzo LHIko 6. mailako ikasleek baso 
bateko zuhaitzetan marrazkiak egin zituzten kleraz lerroak eta markak eginez eta, eguraldi txarra zela 
medio, desegin egin ziren denborarekin.  
 
Azkenik, Donostiako Zuhaizti LHIko 2. mailako haurrek idazteko eta marrazteko modu berriak 
esperimentatu zituzten eguneroko objektuez baliatuta, besteak beste, ikasgelako bertako altzariez, 
animalien siluetak sortzeko. 
 
Proiektu horiez gain, programan parte hartu zuten sei ikastetxeetako ikasleek Museoaren 15. 
urtebetetzearen oroigarri izango diren artelanak sortu zituzten, erakusketan ikusgai izango ditugunak.  
 
Artatse ikastetxeko haurrek bideo bat grabatu zuten Museoaren 15. urtebetetzea ospatzeko. Miribilla 
ikastetxeko klaseak poesia bisual bat sortu zuen irudi, testu eta objektuekin, Museoan eta bertako 
artelan adierazgarrienetako batzuetan inspiratuta: Louise Bourgeoisen Ama eta Jeff Koonsen Puppy, 
besteak beste. Ingeniero Orbegozoko ikasleek egutegi bat eman zioten opari Museoari, 1997 eta 2012 
urte bitartekoa. Elejabarri ikastetxean, artista txikiek oroigarri izango den artelan bat sortu zuten trofeo 
moduan: 15 eskuk osatutakoa da, Museoaren erakusketa adierazgarrienetako batzuei eskainitako 
txartelekin. San Lorenzo ikastetxekoek postalak oparitu zizkioten Museoari, urteurren hau ospatzeko 
ideia hauekin: Puppyri koroa bat ipintzea, hamabost urtekoentzat festa bat antolatzea, edo eraikinaren 
gainetik konfetia botatzea. Azkenik, Zuhaizti ikastetxeko haurrek era guztietako moduak bilatu zituzten 
15 zenbakia irudikatzeko: 15 eskuren edo 15 hatzen argazkiak atera zituzten zerrendan, gainjarritako 15 
kartoi mehe erabiliz, 15 zenbakiaren formarekin edo zinta itsasgarriarekin.  

New York–Bilbo 
 
1999az geroztik, Artea ikasbide programak arte-hezkuntzaren bidez kultur trukean aritzeko aukera eman 
die bertan parte hartu duten ikasle, artista eta irakasleei Lehen Hezkuntzako Euskal Herriko eta New 
Yorkeko ikastetxeen artean. Ikasturtean zehar, bi ikasgelek, bata Bilboko Ingeniero José Orbegozo 
HIkoak eta bestea Queenseko PS88koak, posta elektronikoak eta argazkiak trukatu zituzten Internet 
bidez, elkarren artean hain urrun dauden bi hiri horietako paisaiak, sortze prozesuak eta bizimoduak 
alderatzeko. Hala, Bilboko Naia del Castillo eta Queenseko Susan Mayren artisten laguntzarekin, 
ikasleek trukean ibili ziren euren ikaskideen bitartez ezagututako beste herrialdeko eraikinak eta paisaiak 
margotu zituzten.  
 
Artea ikasbide hamabost urtez  
 
1998an abian jarri zenetik, Lehen Hezkuntzako 2.252 ikaslek, 159 irakaslek eta 28 artistak, hiru hizkuntza-
eredukoek, eta Euskal Herri osoko 109 ikastetxek parte hartu dute Guggenheim Bilbao Museoko 
hezitzaileekin harreman estuan Artea ikasbide programa garatzen.  
 
Hezkuntza-programa honek New Yorkeko Solomon R. Guggenheim Museoan du sorburua. 1970ean, 
Natalie K. Lieberman mezenas zenak jarri zuen abian hiri horretan Lehen Hezkuntzako ikastetxe 
publikoetan arteen irakaskuntza kendu izanagatik.  
 
Helburua: ikasleei eskola-curriculumeko ikasgaiak errazago ikasteko aukera ematea, beste errealitate 
batzuk ezagutzera ematea, kultur arteko trukeak bultzatzea eta, azken finean, arte jardunaren bitartez 
haiei hezten laguntzea, hainbat gairekin lotuta: Ingurunearen Ezagutza, Matematika, eta Hizkuntza eta 
Literatura, besteak beste. 
 
 
Informazio gehiago: 
 
Guggenheim Bilbao Museoa 
Komunikazio eta Marketin Arloa  
Tel.: +34 944 35 90 08 
Faxa: +34 944 35 90 59 
media@guggenheim-bilbao.es 
www.guggenheim-bilbao.es 
 
 
 
Guggenheim Bilbao Museoaren gaineko informazio guztia hemen eskuragarri: www.guggenheim-
bilbao.es (prentsa eremua). 

